ՀԻՄՆԱՎՈՐՈՒՄ
«ՇՎԵՅՑԱՐԻԱՅԻ ՀԱՄԱԴԱՇՆՈՒԹՅՈՒՆՈՒՄ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԴԵՍՊԱՆՈՒԹՅՈՒՆԸ ԲԵՌՆ ՏԵՂԱՓՈԽԵԼՈՒ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2014 ԹՎԱԿԱՆԻ ՀՈՒԼԻՍԻ 3-Ի ԹԻՎ 738-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ 

1. Ընթացիկ իրավիճակը և իրավական ակտի ընդունման անհրաժեշտությունը
Դիվանագիտական հարաբերությունների հաստատումից ի վեր (1992թ. ապրիլի 30) Հայաստանի Հանրապետության և Շվեյցարիայի Համադաշնության միջև հարաբերությունները զարգացել են բարեկամության, կառուցողական համագործակցության և փոխըմբռնման ոգով։ Հայաստանը մեծապես կարևորում է Շվեյցարիայի հետ հարաբերությունների հետևողական զարգացումն ու խորացումը երկկողմ հետաքրքրություն ներկայացնող բոլոր ոլորտներում։
2002 թվականից ի վեր Ժնևում արդեն իսկ գործում է ՀՀ դեսպանությունը և ՄԱԿ-ի գրասենյակում և այլ միջազգային կազմակերպություններում ՀՀ մշտական ներկայացուցչությունը: Ժնևի ՄԱԿ-ի գրասենյակում և այլ միջազգային կազմակերպություններում ՀՀ մշտական ներկայացուցիչը համատեղության կարգով հավատարմագրված է որպես Շվեյցարիայում ՀՀ դեսպան: 
Հաշվի առնելով մայրաքաղաք Բեռնի և Ժնևի միջև հեռավորությունը, բազմակողմ և երկկողմ օրակարգերի առանձնահատկությունը՝ անհրաժեշտություն է առաջացել Ժնևում գործող ՀՀ դեսպանությունը տեղափոխել Բեռն: 
Հարկ է նկատել նաև, որ Շվեյցարիայում հավատարմագրված շուրջ 100 դեսպանություններ՝ այդ թվում Ադրբեջանի, Թուրքիայի, Իրանի, Վրաստանի դեսպանությունները ևս գտնվում են Բեռնում: 
ՀՀ դեսպանության տեղափոխումը Բեռն առավել կդյուրացնի դիվանագիտական կորպուսի ներկայացուցիչների հետ պարբերական շփումը, հնարավորություն կտա առավել արդյունավետ կերպով ապահովել վերջիններիս հետ կապը և խթանել երկկողմ համագործակցության զարգացմանը և քաղաքական երկխոսության ակտիվացմանը: 

ՀՀ դեսպանությունը Բեռն տեղափոխելու հետ կապված ծախսերը տարեկան հաշվարկվել են ընդամենը 344.8 հազար շվեյցարական ֆրանկին համարժեք դրամ: Առաջին տարվա համար ընթացիկ ծախսերից բացի՝ լրացուցիչ կպահանջվի ևս 62.8 հազար շվեյցարական ֆրանկին համարժեք դրամ՝ կահույքի, տեխնիկայի ձեռքբերման, դեպոզիտի և միջնորդավճարի համար: Դեսպանության տեղափոխման հետ կապված` պահանջ է առաջանում 2026 թվականի պետական բյուջեով ԱԳՆ 1128 ծրագրի 11001 «Օտարերկրյա պետություններում և միջազգային կազմակերպություններում հավատարմագրված ՀՀ դիվանագիտական ծառայության մարմինների գործունեության իրականացում» միջոցառման ծախսերը ավելացնել 407.5 հազար շվեյցարական ֆրանկին համարժեք դրամով:

2. Առաջարկվող կարգավորման բնույթը
Նախագծով առաջարկվում է Ժնևում գործող Շվեյցարիայի Համադաշնությունում Հայաստանի Հանրապետության դեսպանությունը տեղափոխել Բեռն, իսկ Ժնևի ՄԱԿ–ի գրասենյակում և այլ միջազգային կազմակերպություններում Հայաստանի Հանրապետության մշտական ներկայացուցչության նստավայրը թողնել Ժնևում:
[bookmark: _GoBack]Ծառայության մեկնող դիվանագետների փոխհատուցման և բնակարանի համար ամսական տրամադրվող փոխհատուցման գումարի չափը հաշվարկելու նպատակով առաջարկվում է փոփոխություն և լրացումներ կատարել նաև Հայաստանի Հանրապետության կառավարության 2014 թվականի հուլիսի 3-ի թիվ 738-Ն որոշման մեջ:
Շվեյցարիայի Համադաշնությունում Հայաստանի Հանրապետության դեսպանության պահպանման ծախսերը, ինչպես նաև դեսպանի, գործուղվող դիվանագետների փոխհատուցման չափերը սահմանվել են տարածաշրջանում գործող ՀՀ դեսպանությունների սանդղակին համապատասխան: 

3. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ արտաքին գործերի նախարարության կողմից: 
4. Նախագծի ընդունման կապակցությամբ լրացուցիչ ֆինանսական միջոցների անհրաժեշտությունը և պետական բյուջեում ծախսերի և եկամուտների էական ավելացման կամ նվազեցման մասին
Նախագծի ընդունմամբ ՀՀ պետական բյուջեի ծախսերը 2026 թվականին կավելանա 407.5 հազար շվեյցարական ֆրանկին համարժեք դրամ, իսկ հաջորդող տարիներին՝ 304.8 հազար շվեյցարական ֆրանկին համարժեք դրամ:

5. Կապը ռազմավարական փաստաթղթերի հետ. 
	Նախագծի ընդունումը բխում է Կառավարության 2021-2026թթ ծրագրի «Արտաքին գործերի նախարարություն» բաժնի 7.3 կետից, այն է՝ Եվրոպական երկրների հետ երկկողմ կապերի զարգացում՝ ակտիվ քաղաքական երկխոսություն, տնտեսական համագործակցության խթանում:
